
    September
Sveitateiti

Ákveðið hefur verið að næsta sveitateiti verði haldið fyrstu helgina í nóvember á Hótel Borgarnesi. Sveitateitið er í ár í umsjá Búnaðarfélags Mýramanna. Bændur og búalið, takið daginn frá! 
Nánar auglýst síðar. 
Hnitsetning og þinglýsing landamerkja jarða

Þinglýsing hnitsettra landamerkja jarða getur skipt miklu máli fyrir landeigendur. Búnaðarsamtök Vesturlands bjóða nú aðstoð við hnitsetningu landamerkja jarða sinna. Búnaðarsamtökin hafa gert samning um aðgang að nákvæmu GPS tæki ásamt mælingamanni og einnig búnaði til að færa hnitin inn á loftmyndir. Verið er að leita samninga um afnot af kortagrunnum. Þeir sem áhuga hafa á að skoða málið frekar er bent á að hafa samband við skrifstofu BV.  Nánari upplýsingar veita Helga eða Eiríkur í síma 437 1215.

Fyrirkomulag sauðfjárskoðunar 2006

Framkvæmd sauðfjárskoðunar verður með sama hætti og undanfarin ár. Æskilegt er að bændur geti valið sér daga sem mest óháð sláturdögum þó það haldist að einhverju leyti í hendur. Þannig dagaval fyrir fjárragið dregur m.a. úr pressu við líflambavalið og verður það því skilvirkara.

Skipulag og pantanir

Skipulag verður sem fyrr í samvinnu starfsmanna BV og forsvarsmanna fjárræktarfélaga. Nauðsynlegt er að ákveðin svæði séu tekin fyrir á hverjum degi eða samliggjandi dögum þannig að dagsverk dómara og mælingamanna nýtist sem best og kostnaði bænda þar með haldið í skefjum. Að venju er mikilvægt að nægur mannskapur og góð aðstaða sé fyrir hendi, það er forsenda fyrir því að vel takist til við mælingarnar og skilar sér einnig í lægri gjaldtöku. Bændur eru því hvattir til að hafa samvinnu og samstarf við fjárragið ef mannskap er áfátt heima fyrir. Munið síðan eftir að hafa ætterni lambanna til taks (nr. föður og móður).

Eftirtaldir starfsmenn koma að skoðun á fé í haust: Árni B. Bragason, Friðrik Jónsson, Lárus G. Birgisson, Sigríður Jóhannesdóttir, Torfi Bergsson og Þorvaldur H. Þórðarson.

Sigríður Jóhannesdóttir mun í haust hafa skipulagningu sauðfjárskoðunar á sinni hendi og eru bændur hvattir til þess að hafa samband sem fyrst ef þeir áætla að nýta sér þjónustuna.  

Í Ísafjarðarsýslum mun Þorvaldur H. Þórðarson annast dóma og mælingar og mun hann annast niðurröðun verkefna á því svæði.  Sími hjá honum er 456-6260, farsími 854-9261.  Einnig er hægt að koma til hans skilaboðum með því að hringja á skrifstofu BV.  Stefnt er að því að sinna sauðfjárdómum í V-Barðastrandarsýslu að mestu samhliða störfum á Vesturlandi og í A-Barðastrandarsýslu.  Tvær ómsjár verða endurnýjaðar í haust.
Gjaldskrá

Gjaldskrá sauðfjárskoðunar er sú sama og fyrir aðra sérhæfða ráðgjöf hjá BV. Gjaldskráin er eftirfarandi:

· Sérhæfð ráðgjöf og þjónusta fyrir bændur á starfssvæði BV.
kr.    3.400,-  kr/klst.

· Almennur taxti, útseld vinna fyrir aðila sem ekki eru bændur 

      á starfssvæði BV.

kr.    8.000,-  kr/klst.
· Innheimt er að lágmarki fyrir ¼ klst.

· Innheimt er á hvern starfsmann sem að stigun og mælingum kemur.

Í gjaldskrá er ákvæði um álag á tímagjald þannig að heimilt er að innheimta 50% álag ef óskað er að vinna fari fram utan hefðbundins vinnutíma.  Ákveðið hefur verið að nýta álagsheimildina þannig í haust að 30% álag reiknast þegar óskað er sérstaklega eftir vinnu á laugardögum eða sunnudögum, eða ef óskað er eftir vinnu sem ætla má að verði ekki lokið kl 19:00.  Nauðsynlegt er að vinna við lambaskoðun og aðra þjónustu sem BV veitir fari sem mest fram á virkum dögum og að degi til,  þannig að kostnaði við að halda úti þjónustunni verði haldið niðri og álag á starfsfólk verði innan skynsamlegra marka.  Við teljum að hægt sé að anna miklu af eftirspurninni á venjulegum vinnutíma.    Vonum við því að bændur geti skipulagt vinnuna þannig að ekki þurfi að innheimta þetta álag.  Að sjálfsögðu verða bændur þó ekki látnir gjalda þess ef vinnan dregst fram yfir áætlaðan tíma. 

· Ekki verður skoðað hjá þeim sem eiga skuldir við BV frá árinu 2005  og  eldri nema þær verði greiddar eða um þær samið.

Í boði er jafnframt að sauðfjárræktarfélög  geti keypt sameiginlega sýningu (skoðun lamba og/eða veturgamalla hrúta) af BV á lægsta grunngjaldi og greiði fyrir í einni upphæð.
 Álag reiknast að auki sé óskað eftir skoðun að kvöldi eða um helgi sbr. framangreindar álagsreglur. Að gefnu tilefni skal bent á að kostnaður vegna aksturs og tími dómara sem fer í milliferðir og skipulagningu er ekki innheimtur, enda innheimta fyrir þjónustuna óháð fjarlægð frá skrifstofu.

Afkvæmarannsóknir á hrútum
Þegar bændur panta lambamælingar á haustin hefur þess verið óskað að þeir tilkynni einnig um hvort þeir séu með hópinn í afkvæmarannsókn.

Afkvæmarannsóknirnar byggja á því að upplýsingar um kjötmat (gerð og fitu) og mælingar og dóma á fæti (þungi, ómmælingar, framparts-, læra- og ullarstig) eru tvinnaðar saman. Afkvæmarannsóknirnar eru styrktar af Framleiðnisjóði landbúnaðarins um 5.000,- og 10.000 kr, enda uppfylli þær eftirfarandi skilyrði:
· Fjöldi afkvæmahópa þarf að vera að lágmarki 5 fyrir lægri styrkinn og 8 fyrir hærri styrkinn.

· Bú þarf að vera þátttakandi í skýrsluhaldi fjárræktarfélaganna.

· Vorupplýsingum hafi verið skilað til Bændasamtaka Íslands til uppgjörs.

· Fyrir hvern hrút í rannsókn þarf kjötmatsupplýsingar fyrir 10-12 afkvæmi.

· Í hverjum afkvæmahópi skulu ómmæld og stiguð að lágmarki átta lömb af sama kyni (í öllum hópunum), hrútum með 7 ómmæld lömb er þó í lagi að smygla með.

Töluvert er um að bændur séu með það stóran hóp, aðallega gimbra, í ómskoðun og stigun að hausti að hægt sé að gera upp afkvæmarannsóknir þó þær hafi ekki verið skipulagðar sérstaklega fyrir fengitíð. Breytileiki milli ærhópa sem hrútarnir eru notaðir á getur þá verið til staðar og myndast þá skekkja sem bóndinn þarf að gera sér grein fyrir t.d. ef hjá einum hrútnum hafa einungis verið gamlar ær og hjá öðrum tvævetlur o.s.frv.

Afkvæmarannsóknir - úrvinnsla

Sumir bændur gera rannsóknirnar upp sjálfir í Fjárvísi en Búnaðarsamtök Vesturlands annast uppgjör fyrir aðra en allar niðurstöður þurfa þó að fara um hendur starfsmanna BV og BÍ til að styrkur fáist greiddur. Í mörgum tilfellum eru afkvæmarannsóknirnar gerðar upp að bændum forspurðum ef séð verður eftir skráningu lambadóma hjá BV að nægur fjöldi lamba sé mældur svo hægt sé að gera upp fullnaðar rannsókn. Æskilegt er að uppgjör fari fram sem fyrst svo hægt sé að skera þá hrúta sem ekki standa sig í samanburðinum. Gagnvart kjötmatshluta rannsóknarinnar skal nota öll heilbrigð og marktæk lömb undan hrútum sem eru í rannsókninni (óháð kyni, aldri eða því hvort um ein- eða fleirlembinga er að ræða). Gagnvart þeim hluta sem byggir á mælingum á fæti, þá nota flestir mælingar á gimbrum og fá þannig um leið miklar grunnupplýsingar fyrir val ásetningsgimbra á búinu.

Þeir sem eru með Fjárvísi eiga sjálfir að geta gert upp afkvæmarannsóknir fyrir sín bú þegar sláturupplýsingar og lambamælingar hafa verið færðar inn. Muna þarf eftir að hafa vægi fyrir vöðvi/fita í 40/60. Til einföldunar geta BV sent töfluform til þeirra sem gera upp afkvæmarannsóknir sjálfir þar sem niðurstöður eru skráðar og taflan síðan send aftur til BV, umrætt töfluform er einnig hægt að nálgast á heimasíðu BV undir www.buvest.is – Eyðublöð – Sauðfjárrækt – Afkvæmarannsókn, niðurstöðutafla.

Flest sláturhús geta afhent bændum sláturupplýsingar á tölvutæku formi fyrir Fjárvísi og er bændum bent á að ganga eftir þessari þjónustu hjá “sínu” sláturhúsi. Sláturupplýsingarnar á tölvutæku formi fyrir Fjárvísi er jafnframt hægt að nota beint inn í afkvæmarannsóknir hjá BV og skiptir þá ekki máli hvort viðkomandi bóndi er með Fjárvísi eða ekki.

Öll vinna á vegum BV við afkvæmarannsóknir, bæði á vettvangi og á skrifstofu er innheimt samkvæmt gjaldskrá en á móti kemur áðurnefndur styrkur frá Framleiðnisjóði landbúnaðarins sem er viðskiptafærður hjá viðkomandi bónda og mismunur ef einhver er greiddur út enda skili hann gögnum til úrvinnslu eða fullunnum niðurstöðum á framangreindu töfluformi eða á sambærilegu formi. Þeir sem gera rannsóknirnar upp sjálfir og skila fullunnum til BV fá því styrkinn óskertann og nýtist hann því t.d. til að greiða fyrir vinnu við lambamælingarnar.
Skráið sjálf og fáið afslátt!

Eins og í fyrra verður boðið upp á afslátt af vinnu við lambaskoðun ef bændur slá dómana sjálfir inn í Fjárvísi utan þess tíma sem skoðun fer fram.  Afslátturinn miðast við 10% af grunngjaldi (3.400). Til að afsláttur fáist þarf að skila innslegnum dómum áður en fjórar vikur eru liðnar frá því að mælingar fóru fram, þó í síðasta lagi fyrir lok október. Senda skal gögnin annað hvort á tölvudiski til BV eða á póstfangið bv@bondi.is.  Skila þarf dómum um öll fulldæmd lömb og þannig frá gengnum að ekki þurfi að leggja í frekari vinnu við innslátt. 

Leiðbeiningar um innslátt lambadóma

Lambadómar eru slegnir inn í Fjárvísi undir liðnum “Gögn”- “Afkvæmasýningar hrúta”- “Skráning lamba í rannsókn”, þá kemur upp tafla um skilyrði. Ef unnið er með lambhrúta er að lágmarki merkt X í reitina “Full skráning” og “Vinna með hrútlömb eingöngu”. Jafnframt er hægt að kanna tilvist föður og lambs ef vorbók hefur verið skilað. Ef unnið er með gimbrar skal að lágmarki merkja við “Skrá ómmælingar” og “Skrá háls og herðar hjá gimbrum”. Valkostir eru síðan um að skrá fótlegg, móður, lit og hornalag ásamt að kanna tilvist föður og lambs. Við skráningu þarf alltaf að fylla út í skráningarreiti án kommu þannig að ef gimbur er með 8 fyrir frampart er skráð 80 og 16,5 fyrir læri er þá skráð sem 165.  Í nýrri uppfærslu af Fjárvísi (nr. 5.1) er gert ráð fyrir aukastaf í ómmælingum fyrir fitu og lögun. Jafnframt hefur röð skráninga fyrir ómmælingar verið breytt í samræmi við dómablöð.

Að lokinni skráningu er hægt að prenta út lambalista undir "Einkunnir lamba innan gildandi býlis" sem er í sömu valtöflu og “Skráning lamba í rannsókn” er og áður hefur komið fram.

Til að senda gögnin til BV þarf síðan í Fjárvísi að velja “Samskipti”- “Senda gögn til annars aðila”- “Senda gögn úr afkvæmasýningu” og vista á disk. Ef gögnin eru send í tölvupósti til BV þarf að sækja skrána á diskinn og senda sem viðhengi.  

Sæðingablöð

Þeir sem létu sæða ær sl. haust eru minntir á að senda til BV blöð úr “Dagbók sæðingamanns” þar sem upplýsingar um árangur og frjósemi koma fram. Mjög gagnlegt er að fá þessar upplýsingar til frekari úrvinnslu t.d. til að finna árangur hjá einstökum hrútum.

Útflutningshlutfall kindakjöts

Útflutningshlutfall kindakjöts næstu mánuðina er sem hér segir: Af dilkakjöti af dilkum sem slátrað er á tímabilinu 1. júlí til 9. september og 12. nóvember og síðar, er hlutfallið 4% en af dilkum sem slátrað er á tímanum 10. september til 11. nóvember er hlutfallið 10%. Engin útflutningsskylda er af fullorðnu fé. 
Hrútadagur

Samkvæmt reglugerð nr. 709/2003 dags. 26.09.2003 er 31. október síðasti dagur slátrunar án verðfellingar á lambhrútum. Þessi dagur lendir nú á þriðjudegi.

Rúningsnámskeið

Rúningsnámskeið er fyrirhugað í haust (nóvember) á vegum endurmenntunardeildar LBHÍ ef næg þátttaka fæst. Til að kanna grundvöll fyrir námskeiði eru þeir sem hafa áhuga beðnir um að hafa samband sem fyrst við BV í s. 437-1215. Ef fyrirhuguð þátttaka leyfir gæti orðið um tvennskonar námskeið að ræða þ.e. grunnnámskeið fyrir fólk með litla reynslu af vélrúningi og framhaldsnámskeið fyrir fólk með nokkra reynslu. 
Úttektir

Nú er rétt að huga að jarðabótum og úttektum. Þeir sem sóttu um styrk samkvæmt búnaðarlögum, fengu loforð um styrk og hafa lokið við framkvæmdir, þurfa að tilkynna það á skrifstofu BV sem fyrst þannig að úttekt geti farið fram. Öllum úttektum skal lokið fyrir 1. nóvember. Nokkrar breytingar hafa orðið milli ára: Varðandi úttekt á kornakri,  nú þarf að liggja fyrir túnakort eða málsettur uppdráttur, afrit þarf að berast á skrifstofu BV fyrir úttekt. Varðandi kölkun þá er aðeins greiddur styrkur út á flutning en ekki kaup á kalkgjafa. 

Nýir málaflokkar sem styrktir eru hafa bæst við, 1. Umhverfis og fegrunarátak í sveitum,  umsóknir áttu að berast frá búnaðarfélögum og úttekt fer fram í samráðum við umsóknaraðila. 2. Verkefni tengd  búfjárhaldi og vinnuaðstöðu, við úttekt þurfa allir reikningar að vera til staðar og tiltækir sem og áætlun um eigið framlag. Athugið að hafa öll nauðsynleg gögn til staðar áður en til úttektar kemur.
Beitarráðgjöf

Búnaðarsamtök Vesturlands leituðu í vor eftir áhuga bænda á að fá sérhæfða beitarráðgjöf. Undirtektir voru nægjanlegar til að stjórn BV ákvað að fá hingað til lands beitarráðgjafa frá Noregi. Sú heimsókn var skipulögð í samráði við Bændasamtök Íslands og ráðgjafinn var hér frá 30.ágúst til 2. september. Farið var á nokkra bæi en einnig fundað með ráðunautum BV og landsráðunautum. Niðurstaðan varð sú að stefnt er á formlegt samstarf við Jæren Forsöksring í Noregi um beitarráðgjöf og að bjóða bændum heilsteypta ráðgjöf á þessu sviði næsta sumar.

Svínaráðgjöf

Þorsteinn Árnason fagdýralæknir hjá Landbrugets Veterniære konsulenttjeneste í Danmörku var hjá okkur vikuna 20.-25. ágúst. Hann heimsótti svínabú á starfsvæði BV, en fór einnig á bú á Norðurlandi og Suðurlandi. Búnaðarsamtök Vesturlands stóðu alfarið fyrir skipulagningu heimsóknarinnar en hún var í samstarfi við hlutaðeigandi Búnaðarsambönd. 
Gripagreiðslur

1.
Frá 1. sept. skerðast beingreiðslur á mjólk um 10%.

2.
Þessi 10% (396 milljónir króna) verða greidd út á fjölda árskúa á hverju búi.

3.
Allar kýr sem borið hafa a.m.k. einum kálfi og skráðar eru í einstaklingskerfið MARK eru styrkhæfar, hvort heldur sem þær eru hafðar til mjólkur- eða kjötframleiðslu

4.
Fyrsti greiðsludagur er 1. nóv. Þá verður greitt fyrir september, október og nóvember. Eftir það verður greitt til bænda mánaðarlega.

5.
Fyrstu greiðslur miðast við tímabilið 1.sept. 2005 - 31.ágúst 2006. Síðan verður viðmiðunartímabilið uppreiknað á fjögurra mánaða fresti.

6.
Bændur fá fulla greiðslu fyrir fyrstu 40 árskýrnar á búinu. Næstu 20 kýr fá 75% af fullri greiðslu og þannig lækka greiðslurnar á hvern viðbótargrip. Kýr nr. 101 fær enga greiðslu. 

7.
Ef fjöldi árskúa fer yfir 170 byrjar heildargreiðslan að skerðast og bóndi með meira en 200 árskýr fær engar gripagreiðslur.

8.
Miðað við núverandi fjölda árskúa í MARK gætu líklegar heildargreiðslur á ári orðið um kr.17.000 á árskú, fyrir fyrstu 40 kýrnar á hverju búi. 

9.
Ekki er greitt út á gripi sem ekki eru í MARK kerfinu.

10.
Þeir sem ekki hafa notið beingreiðslna (kjötframleiðendur) þurfa að sækja um gripagreiðslur.
Jarðvegssýnataka og áburðarleiðbeiningar.

Nú í haust munu Búnaðarsamtök Vesturlands standa fyrir skipulögðu átaki í jarðvegssýnatöku og fylgja því eftir með áburðaráætlun. Með því að skrá sig í þetta verkefni fæst nokkur afsláttur á sýnatöku og áburðarleiðbeiningum.
Það sem liggja þarf fyrir er:

· Túnakort eða túnaskrá þar sem fram koma númer allra túna og stærð.

· Magn búfjáráburðar á ha. sem nota á í haust eða næsta vor.

· Tegund búfjáráburðar.

· Aðrar upplýsingar sem að gagni koma.   

Panta þarf sýnatöku fyrir 1. október en sýnataka hefst að líkindum sem fyrst í september, með pöntun þurfa umbeðnar upplýsingar að fylgja:
Verð:

Miðað við bú undir 50 ha. og 5 jarðvegssýni 









Kr. 19.423,-  án Vsk.

Þar sem eldri NPK áætlanir eru til



Kr. 14.323,-  án Vsk
Miðað við bú yfir 50 ha.  og 7 jarðvegssýni 









Kr. 25.492,-  án Vsk.

Þar sem eldri NPK áætlanir eru til



Kr. 20.392,-  án Vsk

Viðbótarsýni verða seld á kr. 2.185 fyrir utan Vsk.

Ekki eru tekin jarðvegssýni úr spildum sem hafa fengið búfjáráburð að loknum slætti eða milli slátta. 
Bændur! -  nýtið tækifærið og takið faglega á áburðarmálum, það sparar peninga og bætir gæði fóðursins m.a. með tilliti til sjúkdómahættu.  (verð jarðvegssýna án afsláttar er kr. 2.570.)
Starfsmannamál
Hallfríður Ósk Ólafsdóttir hefur fengið árs leyfi og hefur hafið framhaldsnám í Kaupmannahöfn.  
Árni B. Bragason búfræðikandídat verður í 50% starfi frá 1. september og fram að áramótum og vinnur að sauðfjárrækt.  Guðlaugur Antonsson mun hafa umsjón með málefnum hrossaræktarinnar á meðan Hallfríður er í burtu.  Laufey Bjarnadóttir sem var í árs leyfi hefur sagt starfi sínu lausu og er bóndi á Stakkhamri.  Laufeyju eru þökkuð vel unnin störf.  Torfi Jóhannesson sem ráðinn var til árs á meðan Laufey var í leyfi hefur verið ráðinn í starf ótímabundið. Verkefni um nýtingu skotveiðihlunninda verður framhaldið í samstarfi við BÍ og verður í umsjá Sigríðar Jóhannesdóttur en hún mun þó einnig vinna að öðrum verkefnum.  Hrafnhildur Baldursdóttir frá Litla Ármóti hefur í sumar unnið með okkur að ýmsum verkefnum en hún stundar nám við Landbúnaðarháskólann á Hvanneyri.
Afleysingar

Í framhaldi af samþykkt aðalfundar BV um afleysingaþjónustu fyrir bændur var gerð könnun meðal bænda á þörf og á því hversu mikið bændur eru tilbúnir að borga fyrir slíka þjónustu.  Í framhaldinu auglýstum við eftir starfsmanni í verkið.  Niðurstaðan er enn sem komið er að ekki hefur verið ráðið í starfið.  
Klaufskurðarbás

Í framhaldi af samþykkt aðalfundar frá 5. september sl, þar sem segir:

Aðalfundur BV haldinn í Fossatúni 5. apríl 2006 felur stjórn að vinna að átaksverkefni sem skal miða að því að gera vinnustað bóndans enn betri. Verkefnið skal taka á atriðum eins og vinnuaðstöðu, vinnusparnaði, möguleikum á afleysingum, umhverfisþáttum í búfjárhúsum og velferð búfjár almennt, þar með talið fyrirbyggjandi dýralækningum. 
Hefur verið ákveðið að leita tilboða í fullkominn klaufskurðarbás fyrir nautgripi. Um er að ræða tæki sem er vökvaknúið, gripurinn er festur og löppum lyft með vélrænum hætti. Gott væri að heyra frá þeim bændum sem hafa áhuga á þessu verkefni.
Fjósaskoðunarferð 
Fyrirhuguð er ferð suður á land á vegum MBB og BV til þess að skoða fjós. Stefnt er á næstu viku, vænta má nánari upplýsinga með mjólkurbílnum. Áhugasamir geta haft samband við Guðrúnu Sigurjónsdóttur í síma 8940567 eða tölvupóst gsig@bondi.is
Bændamarkaðir
Í sumar hafa verið haldnir þrír bændamarkaðir BV á Hvanneyri, dagana 11. júní, 8. júlí og 12. ágúst. Þóttu markaðirnir takast vel en vissulega er margt sem læra má af reynslunni. Almennt er hægt að segja að framleiðendur og markaðsgestir séu ánægðir með hvernig til tókst.

Fyrsti bændamarkaður BV sem haldinn var þann 11. júní heppnaðist mjög vel þrátt fyrir úrhellis rigningu. Áætlað er að 7-800 manns hafi sótt Hvanneyri heim þennan dag. Voru markaðshaldarar, framleiðendur og gestir ánægðir með daginn. Alls tóku 10 framleiðendur þátt í þessum fyrsta markaði og var boðið upp á ýmisskonar góðgæti. Þar má nefna grænmeti, hákarl, harðfisk, flatbrauð, rúgbrauð, brjóstsykur, kleinur, sauðaosta, geitaosta, grænmetisplöntur og sumarblóm. Einnig komu kvenfélagskonur Lunddæla og bökuðu pönnukökur fyrir gesti og gangandi. 
Annar Bændamarkaður BV var haldinn 8. júlí. Veður var nokkuð svalt en gott og er áætlað að um 500 manns hafi sótt markaðinn. Góð markaðstemning ríkti og voru framleiðendur og markaðsgestir ánægðir með daginn. Framleiðendur á þessum markaði voru 10 talsins og kenndi þar ýmissa grasa. Þar mátti finna sauðaosta, geitaosta, kiðlingakjöt, andaregg, landnámshænuegg, hákarl, harðfisk, paprikur, salat, rúgbrauð, flatbrauð, kleinur, hvannamarmelaði, brjóstsykur, rabarbara og rabarbarapæ. Kvenfélagið 19. júní bakaði pönnukökur.
Þriðji og síðasti markaðurinn var haldinn 12. ágúst. Veður var milt og gott og aðsóknin að markaðinum var góð. Áætlað að yfir 500 manns hafi sótt markaðinn. Á síðasta markaðinum var meiri fjölbreytni en á þeim fyrri, en framleiðendur voru 9 talsins. Þar buðu framleiðendur til sölu geitaosta, kiðlingakjöt, landnámshænuegg, sauðaosta, hákarl, harðfisk, saltað selspik, saltfisk, silung, berjasaft, brjóstsykur, grænmeti, nýuppteknar kartöflur, íslenskar jurtir, hvannamarmelaði, bakkelsi, nýbakaðar pönnukökur frá kvenfélaginu í Hvítársíðu og margt annað góðgæti. 
Í heildina má áætla að upp undir 2000 manns hafi sótt markaðina í sumar sem má teljast nokkuð gott. Svipaður fjöldi framleiðenda tók þátt í hvert sinn en vöruúrvalið jókst eftir því sem leið á sumarið.
Á heildina litið tókust markaðirnir vel. Salan var nokkuð góð og er áætlað að markaðirnir hafi velt um 1,2-1,5 milljónum króna eða að meðaltali 400-500 þús á hvern markað. Framleiðendur voru vissulega að selja misjafnlega mikið en flestir seldu vel. Verðlagning á markaðsvörum var alfarið í höndum framleiðenda og voru þeir misjafnlega grimmir í þeim efnum. Þeir voru þó hvattir til að reyna að fá fyrir sína vinnu og reyna að keppa ekki við stórmarkaði.
Það er óhætt að segja að markaður sem þessir séu skemmtilegir í alla staði. Þarna geta neytendur keypt gæðavöru, og oft á tíðum vöru sem þeir fá ekki annarsstaðar. Þeir upplifa skemmtilega stemningu og þetta er góð afþreying fyrir ferðamenn.
Nokkrir sterkir framleiðendur eiga góða möguleika á því að standa að markaði sem þessum en því fleiri sem framleiðendur eru þeim mun fjölbreyttara verður úrvalið. Þá þurfa framleiðendur að velja sér heppilegan tíma hvað varðar ferðamenn og framboð á vörum. Með markaði eins og Bændamarkaði BV fær framleiðandi út í sveit tækifæri á að skapa sér atvinnu heima í héraði á skemmtilegan hátt. Það getur vissulega tekið nokkurn tíma fyrir markað sem þennan að þróast og skipa sér sess í samfélaginu en möguleikinn er fyrir hendi.
Framleiðendur höfðu mjög gaman að því að koma og selja, markaðsgestir voru ánægðir með framtakið og því erum við ánægð með hvernig til tókst í sumar.
Nánari upplýsingar um markaðinn veitir Sigríður Jóhannesdóttir í síma 437-1215 / 892-0515. Einnig er hægt að nálgast upplýsingar um Bændamarkað BV á heimasíðunni www.buvest.is
Heysýni og fóðuráætlanir

Greiningar á hirðingsýnum hafa gengið vel í sumar og haust. Bændur fá niðurstöðurnar sendar beint frá Landbúnaðarháskólanum en BV fær afrit. Það væri gott að heyra frá þeim bændum sem vilja komast í forgang með vinnslu fóðuráætlana.
Nú er rétt að athuga hvort öll hirðingarsýni eru farin til greiningar.

